
	తే.	
నెంతయంతర మహహ నే నిప్డు హరిని

జూడఁబోవలె నని లోనఁ జొచ్చుచుండ

బుసలువెట్టుచు ననిలుని బోకుమంచుఁ

ద్రోసెనీవలి కప్డు  పెన్ రోషమతిని.

	చ.	
తనమెడఁ బట్టి ద్రోసినకతంబున దారుణరోషయుక్తుఁడై

యనిలుఁడు శేషునిం గని బలాధమ నీ వొకధర్మసంధుఁడే?

నను మెడఁబట్టి తోసితివి నాగకులాధమ నేను నిన్నుఁ ద్రో

సిన నిలువంగఁజాలుదువె? ఛీ యవివేకుఁడ పొమ్ము పొమ్మనన్.

	క.	
విని శేషుం డనిలుఁడ లోఁ

జనునే యన్యుండు నిన్నుఁ జయ్యనఁ బోనీ

యను నీరా కాచక్రికి

వినిపించెద నవల నన్ను వెన్నుఁడు దయతోన్.

	సీ.	
తోడ్కొనిరమ్మనం దోడ్కొనిపోయెద

        నంతియకాని ని న్నటకుఁ బంప

ననఁగ నప్పవనుఁ డిట్లనియె నంతఃపుర

        మున కేల పోవలె మూర్ఖ వినుము

మందిరంబున నెఫ్డు మార్జాల ముండును

        మదకరి వీథి నెమ్మదిగ నుండు

నందుచే నొకతక్కువగునె పిల్లికి గజ

        ములయంతరంబును దలఁచుకొనుము



	 





	తే.	
లోని కరుగకు మంటివి గాన రాను

నీవ యందుండు నిచ్చట నేను నిలతు

నింతమాత్రన కొఱత నా కేమి లేదు

పోర భుజగాధమా నీవు పొంగు టేల?

